ՀՀ ՎԱՐՉԱՊԵՏԻ ԵԼՈՒՅԹԸ

Աշխարհասփյուռ հայության թիվն ավելին է, քան Հայաստանում ապրողների թիվը, եւ հասկանալի է, որ Հայաստանն իր սփյուռքով որակապես այլ իրողություն է, քան առանց Սփյուռքի:

21-րդ դարում մենք այլեւս չենք կարող հաշվի չառնել այս հանգամանքը:
Հասկանալի է, որ մենք ապրում ենք որակապես այլ երկրում, քան Երկրորդ համաշխարհային պատերազմից հետո էր, այսօր ոչ միայն Հայաստանն է որակապես այլ, այլ նաեւ աշխարհն է փոխվել, եւ աշխարհի զարգացման փիլիսոփայությունն այսօր այլ է:

Կարծում եմ, որ դասերը, որ մենք պետք է քաղենք այս գիտաժողովի ընթացքում, պետք է ուղղված լինեն դեպի ապագա, իսկ դա նշանակում է, որ մենք ձեզ հետ միասին ի վիճակի պետք է լինենք կանխատեսելու, թե ինչպիսին է լինելու այդ ապագան:

Մեր աչքի առջեւ այսօր ձեւավորվում է նոր աշխարհ, եւ մենք իրավունք չունենք սխալվելու, սխալ կանխատեսումներ իրականացնելու, սխալ մոդելներ ընտրելու, որպեսզի տարիներ անց նորից ներողություն չխնդրենք անպտուղ հայրեդարձության ծրագիր իրականացնելու համար, ինչը արեց տ. Հակոբյանը հեռավոր սխալների համար:

Այսօր սփյուռքը մեզանից այնքան հեռու չէ, ինչպես նախկինում էր:
Այսօր սփյուռքը կազմում է մեր ամենօրյա կյանքի անբաժանելի մասը, եւ դրան նպաստել է գլոբալիզացվող աշխարհը, որն օրեցօր դառնում է շատ ավելի փոքր, դրան էապես նպաստել են ժամանակակից գիտատեխնիկական հեղափոխության արդյունքները, որոնք մեզ հնարավորություն են տալիս ինտեգրվել բոլոր համայնքների հետ:

Տարածքը, որտեղ բնակվում է հայը, այնքան էլ կարեւոր չէ, որքան այդ հայի ինքնությունը, ինչպես է նա մտածում, ինչպես է վերաբերվում Հայաստանին` հայրենիքին, եւ ինչպես է նա ընդհանրապես ընկալում ազգությունը:
Բարի երթ այս կարեւոր համաժողովին, որին մենք մեծ հետաքրքրությամբ հետեւելու ենք:

